
தினமலர்          02.12.2013 

கோவையை பின்பற்றுமா திருப்பூர் பிளாஸ்டிக் பொருட்கள் பயன்பாட்டுக்கு தடை 

பிளாஸ்டிக் கழிவுகளால் கடும் பாதிப்புகளை சந்தித்து வரும் திருப்பூர் மாநகராட்சி
பகுதியிலும், கோவையை பின்பற்றி, 40 மைக்ரானுக்கு உட்பட்ட பிளாஸ்டிக் பொருட்கள்
பயன்பாட்டுக்கு முழு தடை விதிக்க மாநகராட்சி நிர்வாகம் முன்வர வேண்டும்.

திருப்பூர் மாநகராட்சி பகுதியில் தினமும் 550 டன் குப்பை சேகரமாகிறது. இதில், 300 டன்
வரை மக்காத பிளாஸ்டிக் கழிவுகளாக உள்ளது. நூறு ஆண்டு களானாலும் மக்காத
பிளாஸ்டிக் கழிவுகளால் மண்ணின் தரம் மாறி, மழை நீரை நிலத்துக்குள் இறங்குவதை
தடுக்கிறது; நிலத்தடி நீர்மட்ட அளவு அபாய கட்டத்தில் உள்ள திருப்பூரில், இதே நிலை
தொடர்ந்தால், அடுத்த மூன்று ஆண்டுகளில், நிலத்தடி நீரே இருக்காது என
ஆய்வுகள் மூலம் தெரியவந்துள்ளன.

மேலும், சாக்கடை கால் வாய் கள், நீர் நிலைகளில் கொட்டப்பட்டுள்ள பிளாஸ்டிக்
கழிவுகள், கழிவு நீர் செல்ல வழியில்லாமல், அடைத்துக் கொண்டுள்ளன. இரண்டு
ஆண்டுகளுக்கு முன் வெள்ளசேதம், பிளாஸ்டிக் கழிவு களால் ஏற்பட்டது என்பதை
மக்களும், உள்ளாட்சி அமைப்புகளும் இன்னும் உணராமல் உள்ளனர்.

மண்ணுக்கும், சுற்றுச்சூழலுக் கும், மனித வாழ்வியலுக்கும் எமனாக உள்ள
பிளாஸ்டிக்கை ஒழிக்க முடியாமலும், திடக்கழிவு மேலாண்மையை செயல்படுத்த
முடியாமலும் உள்ளதோடு, மாநிலத்திலேயே பிளாஸ்டிக் பயன்பாடு அதிகமுள்ள
நகரமாகவும் திருப்பூர் கண்டறியப்பட்டுள்ளது. 40 மைக்ரானுக்கு குறைவான
பிளாஸ்டிக் பயன்படுத்தக் கூடாது என்ற தடை அமலில் இருந்தாலும், பயன்பாடு
அதிகரித்துக் கொண்டே செல்கிறது.

கோவை மாநகராட்சியில், ஆர்.எஸ்.,புரம், பூ மார்க்கெட், டி.பி., ரோடு உள்ளிட்ட
குறிப்பிட்ட சில பகுதிகளில், வணிக பயன்பாட்டுக்கு , 40 மைக்ரானுக்கு குறைவானது
மட்டுமன்றி, அனைத்து வகை பிளாஸ்டிக் பைகள் பயன்படுத்த முற்றிலும் தடை
விதிக்கப்பட்டுள்ளது. வணிக நிறுவனங்கள் தொடர்ந்து கண்காணிக்கப்படும். 

உத்தரவை மீறினால் கடை "சீல்' வைக்கப்படும் என எச்சரிக்கப்பட்டுள்ளது. மேலும்,
பூ மார்க்கெட் , இறைச்சி கடைகளில் இலைகள் மட்டுமே பயன்படுத்த வேண்டும்.
பேக்கரி, ரோட்டோர கடைகளில், பேப்பர் மற்றும் பேப்பர் டம்ளர், சூடான
பொருட்களுக்கு வேதி வினை மாறாத அலுமினியம், சில்வர் கோட்டிங் உள்ள பேப்பர்
கவர்களை பயன்படுத்த வேண்டும் என அறிவுறுத்தப்பட்டுள்ளது.

கோவையை விட, பிளாஸ்டிக் எனும் அரக்கனால் கடுமையாக பாதிக்கப்பட்டுள்ள
திருப்பூர் மாநகராட்சி பகுதியிலும், அம்முறையை நடைமுறைப்படுத்த மாநகராட்சி
நிர்வாகம் முன்வர வேண்டும். கோவை மாநகராட்சி சட்டத்தை பின்பற்றும் திருப்பூர்
மாநகராட்சி, பிளாஸ்டிக் பயன்பாட்டிலும், கோவையை பின்பற்ற வேண்டும் என சமூக

ஆர்வலர்கள் எதிர்பார்க்கின்றனர்.

மாநகராட்சி கமிஷனர் செல்வ ராஜ் கூறுகையில்,""பிளாஸ்டிக் தடையை முழுமையாக
அமல்படுத்த ஏற்கனவே ஆலோசிக்கப்பட்டது. மாற்றுபொருள் இல்லா ததால், சிக்கல்
ஏற்பட்டது. அதேநேரத்தில், ஏதாவது ஒரு நடவடிக்கையை விரைந்து எடுக்க வேண்டிய
கட்டாயமும் உள்ளது. கோவை மாநகராட்சியில், செயல்படுத்தும் திட்டத்தை ஆய்வு
செய்து, திருப்பூரிலும் அமல்படுத்த நடவடிக்கை எடுக்கப்படும்,'' என்றார்.

எதுவும், சாத்தியமே!

பூக்கடைகள், இறைச்சி கடைகளில் பழைய முறையில் இலையில் வைத்து, பேப்பரில்
மடித்து கொடுக்கலாம். சில ஆண்டுகளுக்கு முன்பு வரை, பேக்கரிகளில் காக்கி நிற
கவர் மட்டுமே பயன்படுத்தப்பட்டது. அந்நடைமுறையை மீண்டும்
செயல்படுத்தினால் போதும். பெரிய வணிக நிறுவனங்களில் சணல், நூல் மற்றும்
கெட்டியான பேப்பர் மற்றும் நூல் கலந்த கேரி பேக்குகளை கட்டாயமாக்கலாம். சூடான
பொருட்களுக்கு, சில்வர், அலுமினிய கோட்டிங் கவர்களை பயன்படுத்தலாம்.
மாநகராட்சி, மாவட்ட அதிகாரிகள் மனது வைத்தால் நிச்சயம் முடியும். ஒவ்வொரு
பகுதியாக பிளாஸ்டிக் பயன்பாட்டை ஒழிக்க நடவடிக்கை எடுத்தால் போதும்;
ஓராண்டில் பிளாஸ்டிக் இல்லாத நகராக திருப்பூரை மாற்றலாம்.

